
Канцэпты “Беларусь” і “беларусы” ў паэтычнай карціне свету Якуба Коласа 

Мастацкая карціна свету – гэта не столькі вобраз свету, колькі вобраз 
адносін аўтара да свету, а, такім чынам, творчасць асобнага пісьменніка (паэта) і 
асобна ўзяты тэкст – гэта адзін са спосабаў трактоўкі культурных універсалій, 
сінтэз агульнанацыянальнага і індывідуальнага. “Індывідуальная карціна свету 
рэпрэзентуецца мастацкімі канцэптамі, якія маюць універсальны і/ці нацыянальны 
складнік. Аднесці іх менавіта да мастацкіх канцэптаў дазваляе індывідуальнае 
ўспрыманне гэтых ментальных адзінак стваральнікам мастацкага тэксту” [2, с. 23]. 

Дадзены артыкул прысвечаны вывучэнню асаблівасцей канцэптуалізацыі 
моўных адзінак “Беларусь”, “беларуская зямля”, “радзіма”, “родная зямля”, “родны 
край” і “беларусы”, “народ”, “беларускі народ” як дамінантных у паэзіі Якуба 
Коласа. Значнасць гэтых слоў пацвярджаецца: 1) высокай частотнасцю іх 
ужывання ў паэзіі аўтара; 2) вынясеннем слоў у моцную пазіцыю (у назвы вершаў 
“Наш родны край”, “Беларусам”, “Родная сторонка”, “Родныя вобразы”, “Роднаму 
краю” і інш.); 3) асаблівай семантычнай напоўненасцю і семантычнай звязанасцю 
слоў у творах паэта. Дэкадаванне заключанай у ключавых словах інфармацыі 
нацыянальнага характару, пераломленага праз прызму аўтарскага ўспрымання, 
дазволіць прадставіць профіль канцэптаў “Беларусь”, “беларусы” ў паэтычнай 
карціне свету паэта. 

Лірыка Якуба Коласа ранняга перыяду – гэта шчырая і праўдзівая песня пра 
беларускую зямлю і яе народ пачатку ХХ стагоддзя. Першы верш паэта “Наш 
родны край” быў надрукаваны ў газеце “Наша доля” ў 1906 годзе. Менавіта ён стаў 
лейтматывам творчасці беларускага “песняра”. Роднай зямлі і беларускаму народу 
прысвечаны шматлікія вершы паэта. Якуб Колас горача любіць сваю радзіму, свой 
народ, аднак смуткам і болем прасякнуты яго творы. 

Канцэпт «Беларусь». Беларуская зямля ў паэзіі Коласа ў першую чаргу 
асацыюецца з беларускай прыродай, з тымі месцамі, дзе жыве беларус-селянін, 
мужык-беларус. «Вобразамі пакуты» называе аўтар дарагія яго сэрцу краявіды: 
Край мой бедны, край мой родны / Лес, балоты і пясок… / Чуць дзе крыху луг 
прыгодны… / Хвойнік, мох ды верасок [1, т. 1: “Наш родны край”, с. 168]; Лесу 
гоман, гуд нястройны, / Шум лазы ў балоце, / Баязлівы, неспакойны / Шолах у 
чароце. /…Нудны клік у родных горах, / Вербак рад крывенькіх. / Жаралісты дуб 
высокі, / Колісь поўны сілы; / І той крыжак адзінокі, / Вартаўнік магілы… [1, т. 1: 
“Я не знаю…”, с. 270].  

Сіратліва, убога і бедна выглядае беларуская вёска: …Пазіраюць сумна вёскі, 
/ Глянеш – сэрца забаліць. / На дварэ – паленне, цёскі, / Куча сметніку ляжыць. 
/…Край наш родны, бедна поле! / Ты глядзіш, як сірата, / Сумны ты, як наша доля, 
/ Як ты, наша цемната [1, т. 1: “Наш родны край”, с. 168]. “Забытым Богам, 
цёмным і галодным краем” называе Якуб Колас родную зямлю: Ой ты, бедная 
старонка! Ой, забыты Богам край! [1, т. 1: “Наш родны край”, с. 168]; Край ты 
наш! Як міл ты сэрцу, / Цёмны край, галодны! [1, т. 1: “Сохну марна я ў астрозе…”, 

с. 246]. “Старэнькая хата з латанай страхою”, “зялёныя нівы ў полі”, “гаі цяністыя і 
прасторы лугоў”, “ручаінка ў пясчаных берагах”, “запусцелыя вёскі”, – усе гэтыя 
вобразы ўваходзяць у асацыятыўнае поле канцэпту «Беларусь» у паэзіі аўтара. 
Тыповая для разумова-маўленчай дзейнасці беларуса формула “матка зямля” 
таксама прадстаўлена ў паэзіі Якуба Коласа: Якіх тут кветак не было! / Цвілі 
фіялкі там вясною, / Чабор, румянак паласою / Бялеў над маткаю зямлёю [1, т. 1: 
“Дуб і кветкі”, с. 178]. 

Асаблівае, канцэптуальнае значэнне ў паэзіі Якуба Коласа набывае гідронім 
Нёман, які трапляе ў асацыятыўнае поле канцэпту “Беларусь”: Як жыве там край 
бяздольны, / Край з-пад Нёмна берагоў? [1, т. 2: “Ой, скажы мне, вецер вольны…”, 
с. 77]. Вобраз ракі амбівалентны. З аднаго боку, гэта рака-карміцелька: Гой ты, 
Нёман, наша рэка! Поіш ты і корміш нас [1, т. 1: «Нёман», с. 169], з другога – 
грозная стыхія, што знішчае ўсё на сваім шляху: Грозен Немна тогда вид, / 
Плещет он волною, / И бушует, и ревет, / Вал на вал взгоняет; / Страшно Неман в 
берег бьет, / Плачет и рыдает [1, т. 1: «Белоруссия», с. 376]. 

Канцэптуальна значную інфармацыю як для Якуба Коласа, так і для 
беларусаў у цэлым нясуць у паэзіі імёны выдатных дзеячаў Янкі Купалы, 
А. Луцкевіча, З. Жылуновіча, З. Бядулі і інш., яны таксама асацыююцца з 
Беларуссю. 

Канцэпт “беларусы” ў паэзіі Якуба Коласа экспліцыруецца пасродкам 
лексем “беларусы”, “народ”, “мужык”, “брат”, “люд”, а таксама займенніка “мы”. 
Гэты зборны вобраз у вершах аўтара прадстаўлены неадназначна. Можна 
вылучыць наступныя пазіцыі ў профілі доследнага канцэпту: 

1) беларусы – народ працавіты: З Новым годам, з шчасцем новым! / Дай жа 
Божа, гэты год / Каб успомніў шчырым словам / Працавіты ўвесь народ! [1, т. 1: 
“На Новы год”, с. 152];  

2) беларусы – народ бедны, цёмны, забіты, неадукаваны, баязлівы: Брат 
маркотны, брат мой бедны! / Гоняць нас, на нас плююць; Дзе ні пойдзеш – мы 
чужыя, Мала нас дзе, брат, паймуць [1, т. 1: “Згнанніку”, с. 159]; Белорус ты, 
белорус! / Ты смешон и жалок. / Ты забитый, бедный, трус, / Вышел из-под палок 
[1, т. 1: “Белоруссия”, с. 376–377]; Той жа нораў свой сярдзіты / Ці за лішак 
жару… / Гэта – цёмны люд, забіты, / Беднаты ахвяра [1, т. 1: “Катаржнікі”, 
с. 258]; Будзеш ты чытаць нам, / Цёмнікам, няўмекам, / Што у кнігах пішуць, / 
Што мы ў свеце значым, / Бо мы самі цёмны, / Свету мы не бачым [1, т. 1: “У 
школку”, с. 261]; Бедната відаць усюды: / І ў адзежы і ў грашах; Людзі нейкія 
маруды; На ліцэ відзён іх страх. / Мужык цёмны: ён не знае, / Не умее ён чытаць, / 
Яго ўсякі абдувае, / А яму усе маўчаць [1, т. 1: “Мужык”, с. 261];  

3) беларусы – народ абыякавы, інертны, дрымотны: Выйдзем разам да 
работы, / Дружна станем, як сцяна, / І прачнецца ад дрымоты / З намі наша 
старана! [1, т. 1: “Беларусам”, с. 149];  

4) беларусы – народ няшчасны, бяздольны, народ без лёсу: Многа вынес 
народ гора / Многа горкіх слёз праліў, / Как сабраць іх, было б мора, / Ўсіх паноў бы 

патапіў [1, т. 1: “Даўнейшае”, с. 371]; Нашы слёзы незлічоны, / З нас крывавы 
льецца пот… / Люд забіты, люд хрышчоны. / Абяздолены народ!.. [1, т. 1: “Наша 
доля”, с. 164];  

5) беларусы – народ безаблічны, паднявольны, галодны: Засадзілі ў клетку, / 
Волю адабралі, / Вобраз чалавечы / Ў гразь яны ўтапталі [1, т. 1: “Горкая доля”, 
с. 277]; Асмеяны, аблаяны, / Гразёю мы замазаны. / Багатымі мы скрыўджаны, / 
Няволяю мы звязаны [1, т. 1: “Наша возьме”, с. 162]; За народ, што пад ярмом / 
Шыю гне і спіну. / Што кляне лёс ціхачом / Кожную часіну [1, т. 1: “У няволі”, 
с. 230]. 

Нягледзячы на сваю забітасць, убогасць і неадукаванасць, “коласаўскі” 
беларус настроены аптымістычна: ён верыць у лепшую будучыню: Адно мы добра 
ведаем: / Хоць вечна мы блукаемся, / А ўсё ж такі, хоць некалі, / А праўды 
дапытаемся [1, т. 1: “Наша возьме”, с. 163], яму ўласціва пачуццё ўласнай 
годнасці: Я – мужык, я гонар маю, / Гнуся, але да пары. / Я маўчу, маўчу, трываю, / 
Але скора загукаю: “Стрэльбы, хлопчыкі, бяры!” [1, т. 1: “Мужык”, с. 275].  

Такім чынам, аналіз тэкстаў паэтычных твораў Якуба Коласа дазволіў 
прадставіць профіль канцэптаў “Беларусь”, “беларусы” як дамінантных і выявіць 
як агульнанацыянальныя, так і індывідуальна-аўтарскія асаблівасці іх успрымання. 

